Коми Республикаын унджык сьӧм сетӧма кӧр видзысьяслысь челядьсӧ велӧдчанінӧдзыс нуӧм-вайӧм вылӧ

 2014 во вылӧ содтӧд сьӧм - 1 миллион 600 сюрс шайт артыштӧма федеральнӧй сьӧмкуд тшӧт весьтӧ «Российскӧй нациялысь ӧтувъялун ёнмӧдӧм да Россияса войтыръясӧс этнокультурнӧя сӧвмӧдӧм» Федеральнӧй торъя мога уджтас серти. Канмусянь отсӧгыс ставнас лоӧ  7 миллион 600 сюрс шайтысь унджык.

Кыдзи эскӧдіс Коми Республикалӧн национальнӧй политикаса министр  Галина Габушева, содтӧд сетӧм сьӧмыс, позьӧ шуны, сё прӧчент вылӧ сетас позянлун збыльмӧдны корӧмъяссӧ кӧр видзысь овмӧсъяслысь мутасъяслысь аслыспӧлӧслунъяссӧ артыштӧмӧн. Войдӧр челядьӧс нуӧм-вайӧм вылӧ тырмытӧм сьӧмсӧ корсьлісны кӧр видзысь овмӧсъяс асьныс. Ӧні  кӧр видзысьяслысь челядьсӧ школа-интернатъясысь кочуйтанінъясӧ нуӧм кузя уджыс заводитчис нин.  Ставсӧ колӧ разӧдны 75 велӧдчысьӧс. 

«Ми зілям кыдз позьӧ ёнджыка отсавны кӧр видзысь семьяяслы вайны челядьсӧ гожся каникул вылӧ тундраӧ.   Тайӧ медводз отсалас кутны кӧр видзысьяслысь семейнӧй традицияяссӧ, ӧд буретш семьяын челядь велалӧны векся прӧмыселъясӧ, найӧ пырӧдчӧны став сикас кӧр видзан уджас. Ӧти кӧленалӧн мӧд кӧленалысь велӧдчӧмыс лоӧ Войвывса этша лыда войтырлӧн векся оласног видзӧмын медшӧр туйвизьясысь ӧтиӧн», - пасйис Г. Габушева.

Министр тӧдчӧдіс, мый кочуйтысь кӧр видзысьяслысь челядьсӧ гожся каникул вылӧ  велӧдчанінӧдз да велӧдчанінысь быд во нуӧ-вайӧ авиарейсӧн «Комиавиатранс» ВАК «Оленевод» ПСК (Воркута к.),  «Северный» ИКК («Усинск» КК МЮ), «Петрунь» КР КӦП («Инта» КК МЮ),  «Инта Приполярная» агрокомплекс» ИКК («Инта КК МЮ) да «Абезь» КР КӦП («Инта» КК МЮ) кӧр видзысь предприятиеяс отсӧгӧн.
